
PUNT TA’ INFORMAZZJONI

IĊ-CHAIRPERSON (Onor. Carmelo Abela, Chairperson tal-Kumitat Permanenti dwar l-Affarijiet tal-Familja): Qabel nibdew id-diskussjoni xtaqt ngħaddilkom xi avviżi kif ukoll għandna xi korrispondenza. L-ewwel waħda hija għall-Membri tal-Kumitat Permanenti dwar l-Affarijiet tal-Familja. Qiegħda ssir proposta biex nhar it-Tnejn, 21 ta’ Lulju, ikollna diskussjoni dwar rapport li nħareġ mill-Ministeru għall-Politika Soċjali dwar il-Familja. Dan ir-rapport jismu “A Social Plan for the Family 2025 – 2030 Policy Document May 2025” u se jkollna preżentazzjoni fuqu. Bħala ħin se jsir fl-4.30 p.m. u jekk tajjeb għal kulħadd nistgħu nikkonfermaw. 

Irċevejna wkoll korrispondenza mingħand il-Professur Andrew Azzopardi, fejn qed jgħidilna li għadu kif ħareġ it-tielet rapport min-naħa tal-Università fuq il-loneliness u għalhekk jixtieq jiġi jagħti preżentazzjoni lill-Kumitat konġunt bejn il-Kumitat Permanenti dwar l-Affarijiet Soċjali u l-Kumitat Permanenti dwar l-Affarijiet tal-Familja. Jekk naqblu nagħtu data lill-Professur Andrew Azzopardi sabiex issir din il-preżentazzjoni. 

L-Onor. Katya De Giovanni. 

ONOR. KATYA DE GIOVANNI (Chairperson tal-Kumitat Permanenti dwar l-Affarijiet Soċjali): Qiegħda tiġi proposta wkoll laqgħa konġunta bejn il-Kumitat Permanenti dwar l-Affarijiet Soċjali u l-Kumitat Permanenti dwar is-Saħħa nhar il-Ġimgħa li ġejja fil-10.45 a.m. sabiex niddiskutu s-saħħa mentali. Dak huwa l-ħin propost miċ-Chairperson tal-Kumitat Permanenti dwar is-Saħħa, l-Onor. Romilda Zarb. Se nitlob lis-Sur Grech sabiex jibgħat email bid-data proposta u mbagħad min ma jkunx jista’ jattendi javżana. 

ONOR. ALBERT BUTTIGIEG: Dan il-Kumitat konġunt, li jiena wkoll Membru fih, ilna diversi xhur ma niltaqgħu u min-naħa tagħna nagħmlu t-talbiet biex niltaqgħu. Anke għamilna talba lis-Sedja sabiex tagħti direzzjoni f’dan ir-rigward. U allura naħseb li jkun inġust ħafna li wara xhur nistennew tingħata ġurnata li lanqas hija abiding mal-istandard procedures u b’tali mod li ħafna mill-Membri tagħna mhumiex f’pożizzjoni li jattendu! 

ONOR. KATYA DE GIOVANNI: Jiena ħa nieħu nota ta’ dak li għedtuli u se ngħaddi dak li għedtuli liċ-Chairperson tal-Kumitat Permanenti dwar is-Saħħa. 

ONOR. ALBERT BUTTIGIEG: Il-punt li nixtieq nagħmel huwa li jekk dan il-Kumitat ma jistax jiltaqa’ ma tinġieb l-ebda skuża biex il-Membri tal-Oppożizzjoni ma jkunux jistgħu jattendu! 

ONOR. KATYA DE GIOVANNI: Assolutament mhuwiex il-każ! Anzi jien ilni niġbed l-attenzjoni fuq dan. Issa li fl-aħħar għandna Chairperson iddeċidejna li nipprovaw nagħmlu laqgħa kull ġimgħa. Imma jekk hemm diffikultà f’dan ir-rigward, se nirreferi l-messaġġ ħalli tinstab data alternattiva. 

ONOR. ALBERT BUTTIGIEG: Tifhmu u tapprezzaw li l-Membri tal-Oppożizzjoni mhumiex full-timers hawnhekk! 

ONOR. KATYA DE GIOVANNI: Lanqas aħna m’aħna full-timers. Kif diġà għedt se nwassal il-messaġġ. Id-deċiżjoni ma kinitx tiegħi biss, jiġifieri qiegħda nitkellem għan-naħa tal-Kumitat Permanenti għall-Affarijiet Soċjali biss. Is-Segretarju tal-Kumitat se jibgħat email u mbagħad kulħadd ikun jista’ jagħmel l-arranġamenti tiegħu by email. 

ONOR. GRAZIELLA GALEA: Jiena li qed nitlob hu li jekk kien hemm ftehim min-naħa tiegħek mal-Onor. Romilda Zarb ... Normalment il-laqgħat tagħna jsiru waqt il-ħin tal-Parlament. 

ONOR. KATYA DE GIOVANNI: Nippruvaw naraw fejn nistgħu niltaqgħu t-tnejn. Naf li hemm xi safar fin-nofs u dik kienet l-unika slot fejn stajna t-tnejn li aħna. B’hekk bdejna minn hemm. Issa jekk ovvjament ħafna minnkom ma jistgħux jattendu trid tinstab data oħra. 

ONOR. GRAZIELLA GALEA: Jien nipproponi li nagħmluha nhar it-Tnejn, kif għamilna llum.  

ONOR. KATYA DE GIOVANNI: Jiena Membru wkoll fil-Kumitat Permanenti dwar l-Affarijiet tal-Familja. 

ONOR. GRAZIELLA GALEA: Jew nagħmluha nhar it-Tlieta jew nhar l-Erbgħa. 

IĊ-CHAIRPERSON: Il-punt sar u hemm ir-raġunijiet li wieħed semma. L-Onor. De Giovanni bħala Chairperson tal-Kumitat Permanenti dwar l-Affarijiet Soċjali se titkellem maċ-Chairperson il-ġdid tal-Kumitat Permanenti  dwar is-Saħħa biex tinstab ġurnata li tkun konvenjenti għal kulħadd. Idealment, peress li kollha kemm aħna part-timers bħala Membri Parlamentari, aħna inklużi, il-laqgħat isiru waqt il-ħin tal-Parlament għax forsi jkun aktar konvenjenti għal kulħadd. Però l-Onor. De Giovanni se titkellem mal-Onor. Zarb fuq din il-kwestjoni.  

ONOR. GRAZIELLA GALEA: U nista’ nistaqsi x’se jkollna fuq l-aġenda?  

IĊ-CHAIRPERSON: Issemmiet preżentazzjoni dwar is-saħħa mentali. 

ONOR. KATYA DE GIOVANNI: Se niddiskutu s-saħħa mentali għax kien is-suġġett li xtaqtu li jitkompla li jiġi diskuss. 

DISKUSSJONI DWAR IR-RAPPORT MILL-KUMITAT PERMANENTI DWAR L-AFFARIJIET SOĊJALI U L-KUMITAT PERMANENTI DWAR IL-FAMILJA INTITOLAT “RAPPORT DWAR IL-VJOLENZA DOMESTIKA”

IĊ-CHAIRPERSON: Niġu issa għall-kontinwazzjoni tad-diskussjoni dwar ir-rapport fuq il-vjolenza domestika. Quddiemna għandna draft tar-rapport. Nistgħu nibdew induruh biċċa biċċa. L-ewwel parti hija l-introduzzjoni u rridu nagħmlu d-data. Naf li hawnhekk kien hawn talba sabiex issir referenza għall-ittra mibgħuta mill-Oppożizzjoni sabiex tibda din id-diskussjoni.  

ONOR. GRAZIELLA ATTARD PREVI: Id-data niftakarha u kienet l-14 ta’ Awwissu 2024. 

DR ELAINE BURMINGHAM (Research Analyst): Ħallejtha barra biex indaħħalha fl-aħħar. 

IĊ-CHAIRPERSON: Ovvjament irridu ndaħħlu d-data ta’ meta saret it-talba u nagħmlu wkoll ir-risposta u ż-żewġ ittri jiġu annessi mar-rapport, jiġifieri kemm it-talba li saret min-naħa tal-Onor. Robert Cutajar u mbagħad ir-risposta min-naħa tagħna, fejn qegħdin naqblu li dan is-suġġett għandu jiġi diskuss. Ma nafx jekk kienx hemm xi affarijiet oħrajn fuq l-ewwel kapitlu. L-ewwel kapitlu huwa pjuttost straight forward, fejn għandna l-lista tal-persuni li ġew ikellmuna fuq dan is-suġġett. 

Ngħaddu issa għat-tieni kapitlu. Jekk xi ħadd jiftakar xi ħaġa dejjem nistgħu mmorru lura. L-Onor. Albert Buttigieg. 

ONOR. ALBERT BUTTIGIEG: Fit-tieni kapitlu, paġna 3, paragrafu 2.1, fl-ewwel sentenza hemm miktub li “Il-Kumitat sema’ kif sa minn ftit żmien ilu vittma ta’ vjolenza domestika setgħet tmur tagħmel rapport fl-għassa fid-distrett, eċċ.”. Issa aħna smajna kemm-il darba, anke sal-aħħar darba li ltqajna, li persuna tmur tagħmel ir-rapport u l-pulizija donnhom ikun hemm min jagħżel li jieħu r-rapport filwaqt li oħrajn jgħidulha biex terġa’ tmur id-dar. U allura qisu li l-proċedura mhijiex daqshekk ċara għax il-pulizija jgħidulna li qed isiru r-rapporti filwaqt li n-nies li jaħdmu ma’ dawn il-vittmi qed jgħidulna li mhux l-ewwel darba li lill-vittmi jerġgħu jibagħtuhom lura d-dar. L-Onor. Katya De Giovanni tista’ tikkonfermah dan għax kellna dan l-istatement li sar quddiemna l-ġimgħa li għaddiet fil-Kumitat Permanenti dwar l-Affarijiet Soċjali. 

ONOR. KATYA DE GIOVANNI: Kellna din id-diskussjoni meta konna qegħdin niddiskutu s-suġġett l-ieħor, li kien suġġett marbut mal-Kumitat Permanenti dwar l-Affarijiet Soċjali. U allura ma naħsibx li xi ħaġa li ntqalet fuq suġġett ieħor tista’ tidħol f’dan ir-rapport.  

ONOR. ALBERT BUTTIGIEG: Le, mhux hekk ridt ngħid. Jien irrid ngħid li għalkemm f’dan ir-rapport qed ngħidu li n-nies li qed isofru vjolenza domestika qed imorru l-għassa biex jagħmlu rapport, jidher li meta jmorru l-għassa tal-pulizija mhux kull rapport li jsir qiegħed jiġi segwit.  

IĊ-CHAIRPERSON: Onor. Buttigieg, qed nifhem il-punt tiegħek, però naħseb li aħna rridu nżommu ma’ dak li ntqal lilna meta ltqajna bħala Kumitat konġunt. Dak li ntqal lilna kien dak li kkwotajt inti, jiġifieri meta kellna l-pulizija u anke persuni oħra qalulna li fejn qabel kull min kellu rapport ried imur l-għassa bilfors, b’detriment li mhux kulħadd se jkun qed jieħu dak ir-rapport bl-istess mod, bejn nuqqas ta’ taħriġ, bejn nuqqas ta’ għarfien, eċċ., il-proċedura minn dak iż-żmien lil hawn inbidlet u llum ir-rapporti jistgħu jsiru fiż-żewġ hubs li għandna. Ma nafx jekk tal-Imtarfa minn dak iż-żmien lil hawn infetaħx jew le imma kien qed isir ix-xogħol fih. Imma żgur li ta’ Santa Luċija kien miftuħ. U r-rapporti jistgħu jsiru wkoll fil-Headquarters tal-Pulizija, jiġifieri l-Furjana. Mela għandek tliet postijiet fejn wieħed jista’ jagħmel rapport. 

Spjegawlna l-mod ta’ kif jintlaqgħu dawn ir-rapporti. Jekk f’laqgħa oħra, fuq suġġett ieħor, kien hemm min qed jgħid xi ħaġa differenti, kif qalet l-Onor. De Giovanni, dik għandha titniżżel fir-rapport marbut ma’ dak is-suġġett filwaqt li aħna għandna nżommu ma’ dak li ntqal lilna hawnhekk. Illum il-proċedura hija li biex wieħed jirrapporta każ ta’ vjolenza domestika jew imur fil-hub ta’ Santa Luċija jew fil-hub tal-Imtarfa jew inkella fil-Headquarters tal-Korp tal-Pulizija l-Furjana. Naħseb dik hija l-proċedura li ntqalet lilna, u naħseb li għandna nżommu magħha. Aktar minn hekk ma nistax ngħid. 

ONOR. ALBERT BUTTIGIEG: Jiġifieri rridu naqblu ma’ din il-proċedura? Il-kollega tiegħi għamlet kumment pubbliku ... 

IĊ-CHAIRPERSON: Ippermettili ftit, ejja ma nħalltux l-affarijiet. 

ONOR. ALBERT BUTTIGIEG: Jiġifieri l-proċedura hawnhekk hija li nikkonfermaw xi ntqal lilna. 

IĊ-CHAIRPERSON: Dak li ntqal lilna ma nistgħux nibdluh aħna. Li nistgħu nibdlu jew inżidu huma r-rakkomandazzjonijiet li huma tagħna. Imma jekk xi ħadd qal xi ħaġa, naqblu jew ma naqblux magħha, irridu nniżżluha. Ħafna drabi x’kien qed jiġri? Mela jiġi xi ħadd jgħidilna li din il-proċedura miexja hekk u mbagħad jiġi ħaddieħor u qisu li they question a bit that procedure. 

ONOR. ALBERT BUTTIGIEG: Dak il-punt li rrid nagħmel. 

IĊ-CHAIRPERSON: Imma ħadd, għallinqas sakemm niftakar jien, ma poġġa fid-dubju l-punt li l-hub ta’ Santa Luċija ma jeżistix. Anzi, qalu li jmorru hemmhekk, jagħmlu r-rapporti, eċċ. Li forsi kien hemm min qed jiddubita kien fuq kemm jimxu malajr ir-rapporti għax kien hemm min kellu forsi esperjenzi differenti. Imma ħadd ma qal li r-rapporti ma jsirux. 

ONOR. ALBERT BUTTIGIEG: Għalkemm dawn iż-żewġ hubs huma tajbin, imma huma ‘l bogħod mir-realtà ta’ fejn jgħixu ċerti nies. Jekk jien noqgħod Tas-Sliema u qed nesperjenza l-vjolenza domestika, irrid immur Santa Luċija. 

IĊ-CHAIRPERSON: That can be a valid point u jekk trid tista’ tissuġġerixxi biex jiżdiedu l-hubs. Jekk, għall-grazzja tal-argument, kien hemm kumment li għandu jkun hemm hub f’Għawdex, jew li jkun hemm hub in-naħa ta’ fuq ta’ Malta, jew biex ikun hemm aktar aċċessibilità, dak jista’ ikun suġġeriment li tagħmel. Imma ma nistgħux nibdlu dak li ntqal lilna. 

ONOR. KATYA DE GIOVANNI: Nista’ nserraħ ras il-kollega li dak li ntqal fil-Kumitat Permanenti dwar l-Affarijiet Soċjali se jkun rifless f’dak ir-rapport. 

IĊ-CHAIRPERSON: Hawn aktar rimarki fuq it-tieni kapitlu? Onor. Buttigieg, dak li hemm f’paragrafu 2.1, li semmejt inti huwa riflessjoni ta’ dak li ntqal lilna, u min ħejja dan ir-rapport ikun reġa’ sema’ dak li ntqal lilna. Jiġifieri din il-proċedura l-ġdida, fosthom il-postijiet ġodda li fihom jistgħu jsiru r-rapporti huwa dak li ntqal lilna. U to be fair, ħadd ma ċaħdu dan waqt id-diversi laqgħat li kellna. Kelli issue oħra f’paragrafu 2.4, fejn hemm il-qasam mediku u milli qiegħed nara ddaħħlet diġà. Qiegħed nirreferi għall-parti fejn qed ngħidu fuq is-servizz tal-psikoloġija fl-isptar. Forsi nistgħu nżidu l-ħinijiet imma dik naħseb nistgħu nagħmluha bħala proposta aktar ‘il quddiem. 

L-Onor. Paula Mifsud Bonnici. 

ONOR. PAULA MIFSUD BONNICI: F’paġna 3 għandna footnote li titkellem fuq li f’każ li jsir assessment, fejn ġie spjegat li waqt li jkun għaddej ix-xogħol mal-vittmi … Filwaqt li naqbel magħha din imma nixtieq inkun naf għalfejn għandna din il-footnote biss. Għalfejn ma nagħmluhiex għal kull ħaġa? Jekk il-Kumitat sema’, kif qal l-Onor. Buttigieg, għalfejn ma ndaħħlux footnote dwar min qalha? Se nagħmluhom jew mhux se nagħmluhom? 

DR ELAINE BURMINGHAM: Fil-laqgħa li għaddiet ma kienx hemm din il-footnote imma mbagħad intom ġbidtu l-attenzjoni li kien hemm min qal mod u min qal mod ieħor u għalhekk għedtuli biex infittex min qal hekk u nagħmel referenza għall-persuna li qalitha minħabba li kien hemm verżjonijiet konfliġġenti. Għalhekk hemm dik il-footnote. 

ONOR. PAULA MIFSUD BONNICI: L-oħrajn qisu kien hemm qbil allura li ninkludu kollox?  

DR ELAINE BURMINGHAM: Fuq dik biss ikkummentajtu. B’hekk hemm footnote waħda biss. 

ONOR. PAULA MIFSUD BONNICI: F’każ li jsir assessment ġie spjegat li waqt li jkun għaddej ix-xogħol mal-vittmi dawn jibqgħu jiġu assessed u li perjodikament jerġa’ jsir ir-risk assessment b’mod formali. Kien hemm uħud li ma qablux ma’ dan. Naqblu? Allura nistgħu forsi nsemmu li madanakollu mhux kull espert tkellem f’dan is-sens? Għax hekk qisu qed ngħidu li din hija s-sitwazzjoni mentri fil-verità qegħdin ngħidu li kien hemm nies oħrajn li qalu li ma jsirx ir-risk assessment. Naħseb li għandna ngħidu wkoll li kien hemm esperti oħrajn li tefgħu dubju fuq jekk fil-verità jsirx risk assessment. 

IĊ-CHAIRPERSON: Qiegħed nifhem hawnhekk li dak li għandna footnote tiegħu l-persuna li qalitu qiegħda tgħidu bħala stat ta’ fatt, jiġifieri li dak li qalet li jerġa’ jsir ir-risk assessment b’mod formali qed isir. Jista’ jkun li kien hemm min qed jgħid li dan mhux veru qed isir, u allura għandna statements li huma kontrastanti għal xulxin. Min qed jaħdem hemmhekk qed jgħid li qed isir u kien hemm persuni oħrajn jew persuna oħra li qalet li dan mhux qed isir. Naħseb li dak huwa l-punt tiegħek? 

ONOR. PAULA MIFSUD BONNICI: Jew inkella nkompluha billi ngħidu “madankollu kien hemm min tefa’ dubju dwar jekk effettivament l-assessment isirx kontinwament”. 

IĊ-CHAIRPERSON: Naħseb li jrid ikollna footnote oħra fuq dak l-istatement. Hawn aktar rimarki fuq it-tieni kapitlu? (Onor. Membri: Le) Mela ngħaddu għat-tielet kapitlu, fejn qed nitkellmu fuq il-konklużjoni u r-rakkomandazzjonijiet. L-Onor. Katya de Giovanni.

ONOR. KATYA DE GIOVANNI: Is-suġġeriment li kont għaddejt l-aħħar darba ddaħħal u allura m’għandix aktar kummenti. Grazzi.  

ONOR. GRAZIELLA ATTARD PREVI: Ma nafx nistax nagħmel korrezzjoni? Paġna 9, fuq il-ġudikatura u ż-żamma tal-ordni, fejn hemm l-Abbozz ta’ Liġi Nru 122, dwar is-cyber stalking u bullying, dak l-abbozz ta’ liġi diġà għadda mit-Tieni Qari mentri hawnhekk qed ngħidu li qiegħed jiġi mressaq għall-Ewwel Qari.

DR ELAINE BURMINGHAM: Meta għadda mit-Tieni Qari?

ONOR. GRAZIELLA ATTARD PREVI: Fit-8 ta’ Lulju. (Interruzzjonijiet) Ma nafx jekk irridux naġġornawha? Issa fuq din tar-risk assessment dawn huma rakkomandazzjonijiet. Jiġifieri f’dan l-istadju aħna qegħdin nintrabtu biss mar-rakkomandazzjonijiet li smajna mill-esperti jew inkella nistgħu nagħmlu r-rakkomandazzjonijiet tagħna? Min-naħa tiegħi nixtieq inressaq rakkomandazzjoni dwar ir-risk assessment. Nafu li anke matul ix-xhur kien hemm opinjonijiet differenti dwar jekk ir-risk assessment għandux isir b’mod obbligatorju jew inkella jibqax b’mod volontarju. U allura ma nafx jekk għandniex inkomplu nippressaw li kull min huwa involut jevalwa u jerġa’ jevalwa din is-sitwazzjoni dwar kif għandu jitmexxa r-risk assessment, b’mod partikolari jekk għandux ikun mandatorju jew le. 

IĊ-CHAIRPERSON: Jekk niftakar tajjeb ir-rapport u r-risk assessment mhumiex l-istess ħaġa. Naqblu? Meta jsir rapport il-pulizija se jmexxu fuq kull rapport u jibqgħu sejrin sal-Qorti, eċċ. Imbagħad at that point li l-vittma tagħmel ir-rapport, minn dak li qed niftakar bħalissa, f’każ li r-rapport li jsir jaqa’ f’kategorija għolja bħala periklu, ir-risk assessment isir. Hemmhekk imbagħad joħroġ il-perikolożità jew il-gravità tas-sitwazzjoni mir-risk assessment. 

ONOR. GRAZIELLA ATTARD PREVI: Le, jien qiegħda ngħid li ...

IĊ-CHAIRPERSON: Le, mhux x’qed tgħid inti imma qed ngħid x’qed isir bħalissa. Biex nifhem aħjar dak li nipproponu. 

ONOR. GRAZIELLA ATTARD PREVI: Bħalissa meta tmur tagħmel rapport jistaqsuk jekk tridx tagħmel ...

IĊ-CHAIRPERSON: Naqblu. Allura qiegħda tissuġġerixxi li irrispettivament mill-każ, ir-risk assessment isir dejjem? 

ONOR. GRAZIELLA ATTARD PREVI: Le.

IĊ-CHAIRPERSON: Fhimtek ħażin.

ONOR. GRAZIELLA ATTARD PREVI: Qiegħda ngħid li anke wara r-rapport li nħareġ mill-Imħallef Emeritu li għamel l-inkjesta fuq Nicholette Ghirxi, dan issuġġerixxa u waħda mir-rakkomandazzjonijiet kienet li r-risk assessment għandu jkun obbligatorju. Għaldaqstant għandniex nirrikkmandaw li ssir diskussjoni jew inkella studju iktar profond fuq jekk nibqgħux nimxu fuq is-sistema preżenti li r-risk assessment jibqa’ mhux obbligatorju imma volontarju jew inkella din għandhiex tiġi riveduta? Għallinqas nirrikkmandaw li tinfetaħ diskussjoni fuqha. M’iniex qed ngħid li nieħdu pożizzjoni imma li tinfetaħ diskussjoni. Ovvjament jekk taqblu.

IĊ-CHAIRPERSON: Inti semmejt ir-rapport tal-Imħallef Emeritu. Tridux nissuġġerixxu jew nagħmlu rakkomandazzjoni li f’dan il-każ il-Kummissjoni tagħtina l-feedback fuq ir-rakkomandazzjonijiet ta’ dak ir-rapport? Biex ma tkunx fuq ħaġa waħda biss imma tkun fuq ir-rakkomandazzjonijiet l-oħra wkoll. 

ONOR. PAULA MIFSUD BONNICI: Mhux qed nifhem. Il-Kummissjoni ....

IĊ-CHAIRPERSON: Taħt il-Kummissarju tal-Vjolenza Domestika ...

ONOR. PAULA MIFSUD BONNICI: Okay, imma ovvjament dawk ir-rakkomandazzjonijiet li għamel l-Imħallef Emeritu mhumiex ir-rakkomandazzjonijiet tal-Kummissjoni. Jistgħu ma jkunux. 

IĊ-CHAIRPERSON: Jistgħu ma jkunux u jista’ ikun hemm ukoll diverġenzi fuqhom għax forsi l-Kummissarju dwar il-Vjolenza Domestika jista’ ikun li jkollu veduti differenti minn dak li semma l-Imħallef Emeritu. Jista’ ikun ukoll li meta sar dan ir-rapport forsi mhux kulħadd kien ġie kkonsultat kif kellu jkun. Għallinqas minn dak li segwejt fil-pubbliku. 

ONOR. GRAZIELLA ATTARD PREVI: Għalkemm jien nixtieq li meta qed ngħid li nirrakkomanda evalwazzjoni ta’ jekk għandux jibqa’ b’dan il-mod ir-risk assessment, nixtieq li d-diskussjoni tkun iktar wiesa’ u ma tkunx magħluqa biss skont x’tgħidilna l-Kummissarju dwar il-Vjolenza Abbażi tal-Ġeneru u l-Vjolenza Domestika. Nixtieq li jkun hemm ħafna iktar stakeholders involuti li jaslu għall-konklużjoni dwar jekk għandux jibqa’ volontarju jew inkella jsir b’mod mandatorju.

IĊ-CHAIRPERSON: Pereżempju, hemm il-MARAM u oħrajn, kemm li huma entitajiet governattivi, kif ukoll le. 

ONOR. GRAZIELLA ATTARD PREVI: Ir-risk assessors stess jekk jaqblux fuqha din. Għandek fejn isir l-ewwel darba r-rapport, il-pulizija involuti, il-vittmi stess, eċċ. Allura naħseb li għandha ssir diskussjoni ħafna iktar wiesa. 

IĊ-CHAIRPERSON: Naħseb li fuq dan is-suġġett kien hemm mistoqsijiet min-naħa tagħna. Ma nafx x’kienu t-tweġibiet at this point imma naħseb li kienu mħallta. Min jgħid ħaġa u min jgħid oħra. Wisq probabbli r-riżultat se jkun l-istess. Min kellu fehma nimmaġina li se jibqa’ bl-istess fehma. Però ma teskludix dan li qed tgħid inti. 

ONOR. GRAZIELLA ATTARD PREVI: Hekk hu. Nitolbu li tiġi evalwata l-possibbiltà ...

IĊ-CHAIRPERSON: Mela ejja nagħmlu l-wording tagħha u fil-każ tiġi ċċirkolata ħalli naraw li nkunu on the same page fuqha. 

ONOR. PAULA MIFSUD BONNICI: Xtaqt niġbed l-attenzjoni li f’paġna 10 tkellimna fuq li l-liġi qed tiddiskuti l-abbozz ta’ liġi tas-sistema ta’ moniteraġġ. Naħseb li rridu naġġornawha ftit għax jidhirli li dik għaddiet mill-istadju ta’ kumitat. Qed naraha stramba, forsi għax għadna ma kkonkludejniex as such, imma bħala rakkomandazzjonijiet tal-Kumitat qed nara li għandna ftit. Jista’ ikun li hemm rakkomandazzjonijiet li huma konfliġġenti, imma aħna bħala Kumitat se nkunu qegħdin nagħmlu tagħna r-rakkomandazzjonijiet li għamlu l-esperti? Għandi daqsxejn dubju fuqha din.   

ONOR. ALBERT BUTTIGIEG: Fil-fatt jien nixtieq li nkompli ma’ dak li qed tgħid l-Onor. Mifsud Bonnici u ċjoè li nagħmlu numru ta’ rakkomandazzjonijiet u mbagħad niftħuhom għad-diskussjoni biex naraw jekk hawnx qbil fuqhom. Jekk tippermettuli nista’ ngħidhom malajr. Fit-2.2 tar-rapport naħseb li għandu jkun hemm aktar points ta’ aċċessibilità għal min irid jagħmel rapport. Il-fatt li għandna żewġ hubs huwa tajjeb imma naħseb li qed tillimita ħafna lin-nies fejn jistgħu jmorru u qed taqta’ qalb ħafna nies li jinsabu taħt pressjoni. Għalija naħseb li għandna nirrikkmandaw li jkun hemm iktar hubs jew inkella għases, li suppost huma l-ewwel first port of call għar-residenti. 

Nixtieq nirrakkomanda wkoll li l-protection order – fuq punt 2.3 - li toħroġ tkun verament protection order li ma tinbidilx. Aħna smajna ħafna drabi li tinħareġ protection order, tinkiser u qisu ma ġara xejn. U għalhekk irridu nwasslu messaġġ ċar lill-ġudikatura jew inkella lin-nies responsabbli sabiex jaraw li l-protezzjoni li toħroġ ma tinkisirx, li mhuwiex aċċettabbli li tinkiser il-protezzjoni u qisu ma ġara xejn! 

It-tielet rakkomandazzjoni tiegħi hija fuq punt 2.4 fejn qed nitkellmu fuq l-isptar u li jkun hemm faċilità iktar adattata għall-vittmi. Jekk xi ħadd qed jesperjenza vjolenza domestika u mar l-Emerġenza jrid joqgħod f’dawk il-kjuwijiet kollha u jikxef ma’ kulħadd dak li jkun għadda minnu? Għandu jkun hemm post partikolari għal dawn in-nies? Jekk għaddej minn esperjenza ta’ vjolenza domestika naf li se mmur hemmhekk u se nsib il-privatezza kollha. 

Hawnhekk tkellimna u smajna ħafna fuq l-Istanbul Convention u li Malta ffirmatha u li allura se timxi magħha. Naħseb li rridu nirrikkmandaw li jew se nimxu fuqha jew m’aħniex. Jekk għandna kumitat interministerjali tajjeb li nisimgħu u jkollna rapport fuq fejn waslu fix-xogħol tagħhom. Billi tgħidulna li għandna kumitat interministerjali u lanqas nafu min huma ... Tajjeb li jkollna rendikont ta’ fejn waslu ħalli ngħidu li għandna pożizzjoni fejn qed naqblu, eċċ.

Ir-raba’ punt li forsi ma ssemmiex hawnhekk huwa fuq ir-reġistru pubbliku. Naf li l-Gvern għamel reġistru għal dawk li jridu jfittxu fuq jekk il-partner tagħhom kellux esperjenzi preċedenti ta’ vjolenza domestika imma naħseb li l-proċess huwa twil, u n-nies, anke bil-background li jkollhom, huwa diffiċli ħafna għalihom sabiex jaċċedu għall-informazzjoni. Allura għandu jkun hemm reġistru pubbliku, bħalma għandna għas-sex offenders, eċċ. Min ma jistħix isawwat lill-partner tiegħu m’għandux għalfejn jistħi li jkollu ismu fuq dan ir-reġistru! Jien nemmen li jekk verament irridu naslu għal zero tolerance għall-vjolenza domestika, mela we need to name and shame. Tajjeb li jekk persuna kienet kapaċi ssawwat lill-partner tagħha, m’għandhiex tistħi turi isimha fuq reġistru!

IĊ-CHAIRPERSON: Onor. Buttigieg, il-mod ta’ kif dejjem qbilna li jitfasslu r-rapporti huwa li jkun hemm lista ta’ rakkomandazzjonijiet li jkunu saru minn dawk li ġew ikellmuna. Imbagħad ikun hemm ir-rakkomandazzjonijiet tal-Kumitat, li naqblu fuqhom bħala Membri tal-Kumitat. Ma jżomm xejn lill-Membri tal-Kumitat milli nagħżlu li fir-rakkomandazzjonijiet tagħna jkun hemm rakkomandazzjonijiet li saru mill-esperti. Jistgħu jkunu ripetuti u nistgħu nagħmlu tagħna r-rakkomandazzjonijiet li saru biex ma noqogħdux inniżżluhom kollha jekk naqblu fuqhom. Onor. Buttigieg, dak li semmejt issa nitolbok tibagħtu bil-miktub ħalli nkunu nistgħu naraw dak li qed jiġi propost u biex ngħinu wkoll lil min qed ifassal ir-rapport. Imbagħad ħalli nerġgħu niltaqgħu darb’oħra. 

Fuq tan-name and shame, filwaqt li jien m’għandi l-ebda oġġezzjoni fuqha imma jista’ ikun hemm diffikultajiet marbuta mal-pubblikazzjoni tal-ismijiet. Allura qabel ma nagħmlu din ir-rakkomandazzjoni forsi tajjeb li nieħdu ftit parir. Hawnhekk mhux qed nirreferi għall-perpetrator imma għaliex meta tikxef ismu, b’mod indirett tkun qed tikxef persuni oħra. 

ONOR. ALBERT BUTTIGIEG: Tista’ tkun ta’ deterrent. Jekk naf li se nitniżżel fuq ir-reġistru wliedi se jiġu mikxufa forsi noqgħod lura.  

IĊ-CHAIRPERSON: Nista’ nifhem dak li qed tgħid inti, u at face value naqbel miegħek, imma ġieli l-Qorti stess tagħmel divjet fuq l-ismijiet, u dan tagħmlu biex tipproteġi lill-minuri u mhux biex tipproteġi lil min qed jabbuża. Jiġifieri filwaqt li dak li semmejt inti għandu jiġi kkunsidrat, u nerġa’ ngħid li at face value naqbel miegħek, imma jista’ ikun hemm diffikultajiet ta’ natura legali, eċċ., li forsi qabel ma npoġġuha fir-rapport ikun tajjeb li niċċekkjaw ftit fuqha. Xorta waħda nissuġġerixxi li dak li semmejt inti tniżżlu. Jista’ ikun hemm punti oħrajn.

ONOR. KATYA DE GIOVANNI: Xtaqt inkompli ma’ dak li qal l-Onor. Buttigieg għaliex jiena wkoll naqbel li għandu jkun hemm iktar hubs mifruxa ma’ pajjiżna. Imma nemmen li dawn mhux biss ikollhom servizz ta’ evalwazzjoni imma jkollhom iktar servizzi magħhom. Inutli noqgħodu nieħdu lil min qed isofri l-abbuż f’dan il-hub sempliċiment biex isiru l-evalwazzjonijiet meta jista’ ikollok klinika u fiha jkun hemm social worker, psikologu, eċċ. Kollox għandu jkun contained f’din il-binja jew inkella dawn il-hubs jittieħdu fejn diġà għandhom is-servizzi, biex jagħmlu użu minn dawk is-servizzi wkoll. Jew mod jew ieħor.

ONOR. ALBERT BUTTIGIEG: Aktar jagħmel sens u ddawwar l-istess rota.

ONOR. GRAZIELLA ATTARD PREVI: Biex inżid ma’ dak li kien qed jgħid l-Onor. Albert Buttigieg, konna semmejna wkoll waqt dawn id-diskussjonijiet il-Konvenzjoni ta’ Istambul u allura għandniex naraw li jiġi ratifikat l-Artikolu 52 tal-Konvenzjoni ta’ Istambul li jagħti l-poter sabiex jibda jkun hemm l-emergency barring orders, u jkun il-perpetrator li jkollu joħroġ mid-dar u mhux il-vittma. Din konna ddiskutejnieha u jekk mhux sejra żball kienet ġiet rakkomandata minn xi mistidnin li ġew hawnhekk. 

IĊ-CHAIRPERSON: Jekk niftakar tajjeb kien inqtal li hekk qed isir. Fil-prattika nafu li differenti imma kienu qalu li l-Konvenzjoni ta’ Istambul, inkluż li wieħed joħroġ lill-perpetrator u mhux lill-vittma, kienet id-direzzjoni li kienu mixjin fiha. Jekk hijiex qiegħda ssir fil-prattika jew le tista’ tkun storja oħra. Anke jien għandi l-impressjoni li kif qed tgħidu intom ... 

ONOR. GRAZIELLA ATTARD PREVI: Il-ġudikatura però għad m’għandhiex dik is-setgħa li toħroġ dan l-emergency barring order u sabiex tkun tista’ toħroġ lill-perpetrator mid-dar u mhux lill-vittma. Fil-fatt meta l-vittma tmur biex tagħmel ir-rapport hi stess ikollha tara x’tagħmel biex ma tmurx lura d-dar għax għad m’għandniex dik l-opportunità. 

IĊ-CHAIRPERSON: Nistgħu nżiduha. Jekk jirnexxilek issib min għamel referenza għall-Konvenzjoni ta’ Istambul u dan il-punt li semmejna li l-perpetrator għandu jinqala’ ‘l barra u mhux il-vittma ...

ONOR. ALBERT BUTTIGIEG: Jekk niftakar sew kienet Marcelle u dar oħra ...

IĊ-CHAIRPERSON: Iva, imma mhux biss li jgħidu li għandu jsir hekk. U jidhirli li kien hemm xi entità governattiva li qalu li huma marbuta magħha u li hekk qed isir jew li hekk se jsir. Again, I have my doubts għax m’għandniex post fejn ...
DR ELAINE BURMINGHAM: Jidhirli li l-ġudikatura semmewha din, u qalulna wkoll li kultant tkun il-vittma stess, li għalkemm għandha d-dritt li toħroġ lill-aggressur mid-dar, tkun hi li tagħżel li titlaq. U dan anke għaliex jista’ ikun li jsirilha xi ħsara minn persuni oħra li mhumiex l-aggressur. 

ONOR. GRAZIELLA ATTARD PREVI: Nistgħu niċċaraw jekk l-Artikolu 52 huwiex ratifikat? 

IĊ-CHAIRPERSON: Safejn naf jien il-Konvenzjoni ta’ Istambul hija ratifikata kollha. Naħseb li l-Onor. Buttigieg semma fil-kummenti tiegħu li tajjeb li naraw ftit li jekk il-kumitat interministerjali, li naf li jeżisti, huwiex inkarigat mill-implimentazzjoni tal-Konvenzjoni ta’ Istambul u forsi jagħtina rendikont jew rapport ta’ x’ġie implimentat s’issa minn din il-konvenzjoni, kif ukoll x’fadal li jiġi implimentat. Naħseb li hija xi ħaġa tajba li jkollna. B’hekk imbagħad inkunu nafu fejn wasalna. (off mic) 

Jekk ikun hemm bżonn li tinbidel il-liġi, u l-liġi għadha ma nbidlitx, ifisser li filwaqt li rratifikajna u ffirmajna l-Konvenzjoni ta’ Istambul, fil-prattika mhijiex issir għax trid tinbidel il-liġi. Jekk xejn ikun tajjeb li jgħidulna li jekk hemm għall-argument 50 rakkomandazzjoni fil-Konvenzjoni ta’ Istambul, għandna 30 minnhom li ġew implimentati, u jgħidulna liema ġew implimentati. Imbagħad fuq l-20 l-oħra, li qegħdin fil-proċess u li forsi hemm ħamsa minnhom li hemm bżonn li tinbidel il-liġi. U jgħidulna li qed isiru l-emendi meħtieġa qabel ma tiġi ppreżentanta l-liġi mentri hemm oħrajn li forsi hemm diffikultajiet prattiċi fuqhom. Pereżempju, jekk se ġġiegħel lill-perpetrator joħroġ, dan fejn se jmur? Jiġifieri bħalma għandek problema fejn se tmur il-vittma, l-istess diffikultà se jkollok bil-perpetrator. Dan qed inġibu bħala eżempju. 

Naħseb li dak li ssuġġerixxa l-Onor. Buttigieg jagħmel ħafna sens biex aħna nkunu nafu fejn qegħdin fl-implimentazzjoni tal-Konvenzjoni ta’ Istambul u mhux jekk aħniex se nimplimentawhom. Aħna diġà intrabatna li nimplimentawhom. Fejn qegħdin? X’ġie implimentat? X’jonqos? Dak li jonqos, f’liema fażi ninsabu. Naħseb li mbagħad inkunu nistgħu nitkellmu aħjar dwar x’sar s’issa mill-Konvenzjoni ta’ Istambul. Naħseb li dik hija xi ħaġa li nistgħu nagħmlu. 
Iktar rimarki? Jekk m’għandniex iktar kummenti jew rimarki, ovvjament ir-rapport mhux se nagħlquh illum imma se nħalluh in draft form għalissa. Nistieden lil min għandu xi kummenti oħrajn sabiex jibgħathom bil-miktub lis-Segretarju tal-Kumitat kif ukoll lil Dr Burmingham u anke naqsmuhom flimkien ħalli nkunu nistgħu nikkummentaw jew inżidu magħhom. Nissuġġerixxi li forsi nużaw din il-ġimgħa biex ngħaddu l-kummenti tagħna u mbagħad inkunu nistgħu nemendaw ir-rapport.  

ONOR. GRAZIELLA ATTARD PREVI: Jekk se naraw fiex wasalna fir-rigward tal-Konvenzjoni ta’ Istambul nixtieq nissuġġerixxi li naraw il-GREVIO, ix-xogħol li qed iwettaq, biex naraw kemm l-istati membri qegħdin ikunu inline mal-Konvenzjoni ta’ Istambul. L-aħħar li sar kien fl-2020. Kien hemm aġġornament tiegħu? Reġa’ kien hemm evalwazzjoni? Dik kieku tagħtina stampa iktar ċara fejn qegħdin. (off mic) Okay qed tgħiduli li ma reġgħetx saret evalwazzjoni tiegħu. Grazzi.  

IĊ-CHAIRPERSON: Nippruvaw li sal-aħħar ta’ din il-ġimgħa ngħaddu s-suġġerimenti tagħna permezz tal-email ħalli mbagħad aktar ‘il quddiem inkunu nistgħu niddiskutu r-rapport bl-emendi li jkunu saru fih. Jidher li m’għandniex aktar kummenti u għalhekk niddikjara l-laqgħa konkluża. Nirringrazzjakom.  

Fil-5.37 p.m. il‑Kumitat aġġorna għal data li kellha tiġi komunikata aktar tard.

